
Numri i lëndës: 2022:270422 

Datë: 13.11.2023 

Numri i dokumentit:     04910395 

 

C-IV-15-1820 

Paditësi; M H,tëcilin e përfaqëson avokati B I nga Prishtina. 

 

Kundër 

 

E paditur: Ndërmarrja Shoqërore “Magjistralja” (në likuidim)  të cilën e përfaqëson Agjencia 

Kosovare e Privatizimit, adresa: rruga ,,Dritan Hoxha ’’ nr.55-Lakrishtë. Prishtinë. 

 

Dhoma e Posaçme e Gjykatës Supreme të Kosovës për çështjet në lidhje me Agjencinë Kosovare 

të Privatizimit, përmes gjyqtarin Asllan Krasniqi  me datën;13.11.2023, merr këtë: 

 

A K T G J Y K I M 

 

I. REFUZOHET si e pa bazuar kërkesëpadia e paditësit M H, vërtetohet si i drejtë dhe 

i bazuar në ligj vendimi i Autoritetit Likuidimit PRN032-0245, i datës 10.06.2013. 

 

II. Secila palë i heqë shpenzimet e veta të procedurës. 

Rrethanat Faktike dhe Procedurale 

 

Me 10 korrik 2013, pranë DHPGJS është parashtruar padia e paditësit së bashku me grupin e 

punëtorëve prej 142 si padi grupore, kundër të paditurit në lidhje me Vendimet e Autoritetit 

Likuidues të NSH “Magjistralja” në likuidim, me të cilat janë refuzuar kërkesat kreditore  

punëtorëve, të parashtruara para Autoritetit të Likuidimit. Kjo lëndë ka pasur shenjën C-IV-13-

1216, por për shkak të Urdhrit të Dhomës për ndarje të sajë  kjo lëndë ka marrë shenjën C-IV-

15-1820. 

 

I autorizuari i paditësit në parashtresën e datës 30 shtator 2015,  për  plotësimin dhe rregullimin 

e padisë në të cilën ndër të tjera ka thekuar Autoriteti i Likuidimit vendimin me nr.PRN032-0245 

të datës 04.06.2013, e ka refuzuar kërkesën e parashtruar për kompensimin e pagave të pa 

paguara për periudhën nga muaji tetor 2005 dhe deri në muajin prill 2006 në shumën e 

përgjithshme prej 5,166.00 €. Me rastin e nxjerrjes së vendimit në fjalë Autoritetit të Likuidimit 

ka vlerësuar në mënyrë të gabuar rrethanat faktike të çështjes e po ashtu gabimisht ka zbatuar 

edhe dispozitat ligjore.  

 

Në lidhje me vërtetimin e gabuar të rrethanave faktike ka theksuar se pala e paditur me rastin e 

vendosjes në kërkesën e parashtruar nuk e ka konstatuar faktin se paditësi ishte në marrëdhënie 

të rregullt të punës në Ndërmarrjen Shoqërore dhe për këtë fakt ekziston dokumentacion i 

mjaftueshëm siç janë libreza e punës, letër pezullimi dhe lista e 20 %-it. Pala e paditur duke u 

bazuar në dokumentacionin e ofruar ka qenë e detyruar që t’ia kompensonte të gjitha pagat e pa 

paguara deri në ditën e privatizimit të ndërmarrjes.  

 

Me tutje ka shtuar se Vendimi i Autoritetit të Likuidimit, referohet pa ndonjë arsye në dispozitën 

e nenit 18 të Ligjit për AKP-në, i cili flet për përgjegjësit e AKP-së, ndërsa në vazhdim të 

vendimit të saj thuhet se Autoriteti i Likuidimit, i paska kërkuar Bankës Ekonomike në Prishtinë, 

më dt. 22.05.2013 informata për historikun e llogarisë së paditësit dhe nga përgjigja e dhënë ka 

rezultuar se për muajit  janar- tetor 2005 prill 2006, parashtruesi i kërkesës nuk figuron në listën 

e pagesave për NSH, si punonjës i saj. Po ashtu Autoriteti i Likuidimit ka bërë ndarjen e 

punëtorëve aktiv dhe jo aktiv por nuk ka dhënë asnjë bazë juridike se cila dispozitë e ligjit e bënë 

ndarjen e punëtorëve aktiv dhe jo aktiv. Ka theksuar se banka nuk është kompetente për të 

mbajtur listat e pagave të punëtorëve, ngase lista e pagave mbahet nga ndërmarrja dhe nga listat 

e hartuara nga kontabilisti i ndërmarrjes vërehet se për periudhën kontestuese parashtruesi i 

ankesës ka qenë punëtor aktiv dhe se pala e paditur ka për detyrim kompensimin e pagave të pa 

paguara. Kompetent për hartimin e listave të pagave është ndërmarrja dhe nga listat e hartuara 

nga kontabilisti dhe të nënshkruara nga personi i autorizuar  për periudhën nga muaji tetor 2005- 

prill 2006, shihet se paditësi është i radhitur si punëtor aktiv.  

 

Në lidhje me zbatimin e gabuar të dispozitave ligjore ka theksuar se Autoriteti i Likuidimit ne 

tekstin e vendimit ka cituar nenin 36.2.2 të ligjit të Ligjit për AKP-në që lidhet me kërkesat e pa 

vlefshme dhe jo të rregullta, kjo dispozitë në mënyrë mekanike është futur në vendim ngase në 

rastin konkret nuk kemi të bëjmë me kërkesa të pa vlefshme kur kemi të bëjmë me një kërkesë e 

paraparë me ligj dhe e mbështetur edhe me dokumentacion të mjaftueshëm. Ka theksuar se 

provat dhe dokumentacionin  në lidhje me pagat sipas legjislacionit në fuqi është i detyruar që 

t’i mbaj pala e paditur-punëdhënësi dhe në këtë kontekst duke pasur parasysh legjislacionin në 

fuqi gjykata është e detyruar të mbroj të drejtat e punëtorëve.  

 

Përfundimisht i ka propozuar gjykatës që pas administrimit të provave të lëndës ta miratoj si të 

bazuar kërkesëpadinë dhe me aktgjykim të anulohet vendimi i Autoritetit të Likuidimit me 

nr.PRN032-0245, dhe të detyrohen AKP-ja dhe Autoriteti i Likuidimit i NSH Magjistralja (në 

likuidim) që në emër të pagave të pa paguara t’ia kompensojnë shumën prej 5,166.00  €, me 

normë të kamatës nga data 01.01.2008, e deri me datën 19.12.2012, në shkallën prej 3.5 % në 

vite në shumën prej 904.05€. Ndërsa nga data 19.12.2012, e deri në pagesën definitive t’ia 

kompensojnë normën e kamatës në shkallën prej 8 % në vite, në shumën e përgjithshme prej 

5.166.00 €.  

 

Kësaj padia si provë ia ka bashkangjitur: 

 

- Vendimin e Autoriteti të Likuidimit me numër PRN032-0245, të datës 10.06.2013; 

- Kopjen e librezës së punës; 

- Kontratën e punës; 

 

Pala e paditur më datën 05.08.2023, ka parashtruar mbrojtjen ku ndër të tjera ka theksuar se NSH 

Magjistrala ka hyrë në procedurën e likuidimit me datën 13.04.2007, pala paditëse pranë 

Autoritetit të Likuidimit me datën 02.07.2007, ka parashtruar një kërkesë përmes të cilës ka 

kërkuar kompensimin e pagave të pa paguara në shumën prej 5,166.00€, në emër të pagave të pa 

paguara. Autoriteti i Likuidimit e ka shqyrtuar kërkesën e parashtruara nga pala paditëse në atë 

procedurë dhe me vendimin me numër PRN032-0245, kërkesën e parashtruar nga pala paditëse 

e ka aprovuar pjesërisht.  

Me tutje në mbrojtjen e parashtruar ka theksuar se i përmbahet qëndrimit se Autoriteti i 

Likuidimit ka bërë vlerësim të saktë te rrethanave faktike dhe se dispozitat ligjore janë zbatuar 

në mënyrë të saktë. Objekt i shqyrtimit në këtë çështje juridike është ligjshmëria e vendimit të 

Autoritetit të Likuidimit dhe se pala paditëse nuk ka parashtruar prova që dëshmojnë se procesi 

i likuidimit është zhvilluar në kundërshtim me dispozitat ligjore, saktësisht paditësi nuk ka 

treguar se cila dispozitë ligjore nuk është respektuar nga ana e Autoritetit të Likuidimit. Autoriteti 

i Likuidimit e ka shqyrtuar kërkesën e parashtruar dhe ka ardhur në përfundimin se kërkesa e 

palës paditëse në atë procedurë është pjesërisht e bazuar. Po ashtu ka theksuar se Autoriteti i 

Likuidimit në përputhje me nenin 18 të Ligjit për AKP-në ka kërkuar informata nga Banka 

Ekonomike mbi historikun e klientit për periudhën janar 2006-dhjetor 2007, nga e cila ka 

rezultuar se pala paditëse ka punuar në muajit janar dhe mars 2006 dhe është paguar për këta 

muaj në shkallën prej 80 % te pagës neto ndërsa në muajin shkurt është paguar 100 % të pagesës 

neto andaj Autoriteti i Likuidimit ka ardhur në përfundimin se kërkesa e parashtruar nga pala 

paditëse është pjesërisht e bazuar. 

 

Përfundimisht i ka propozuar gjykatës që kërkesëpadinë ta refuzoj si të pa bazuar dhe të 

vërtetohet vendimi i Autoritetit të Likuidimit në përputhje me nenin 74.2 të Ligjit nr.06/L-086 

 

Arsyetimi Ligjor 

 

Në bazë të nenit 76.3 të Ligjit Nr.06/L-086 të DHPGJS në lidhje me nenin 399 të Ligjit mbi 

Procedurën Kontestimore, Gjykata përcakton se faktet relevante të rastit janë të pakontestueshme 

dhe nxjerrë këtë aktgjykim pa caktuar seancë dëgjimore.Pas shqyrtimit të provave të lëndës 

parashtrimeve dhe pretendimeve të palëve në procedurë gjykata ka ardhur në përfundimin se 

ankesa është e pa bazuar. 

 

Gjykata ka shqyrtuar pretendimet dhe parashtrimet e palëve në procedurë dhe ka konstatuar se 

Ndërmarrja Shoqërore Magjistrala ka hyrë në procedurën e likuidimit me datën 13.04.2007, 

ndërsa paditësi ka parashtruar një kërkesë për kompensim e shumës prej 5,166.00 €. Autoriteti i 

Likuidimit në përputhje me nenin 18 të Ligjit të AKP-së, ka kërkuar informacione nga Banka 

Ekonomike në lidhje me historikun  e llogarisë së klientit për periudhën janar 2006 deri në dhjetor 

2007. Banka Ekonomike ka dorëzuar pranë Autoritetit të Likuidimit informatat në lidhje me 

llogarinë bankare të klientit nga e cila ka rezultuar se parashtruesi i kërkesës  për muajit janar 

dhe mars 2006 ishte paguar në vlerën prej 80 %. Andaj Autoriteti i Likuidimit, me vendimin me 

numër PRN032-0245, kërkesën për kompensim të pagave në shumën prej 5,166.00 €, e ka 

aprovuar pjesërisht ku parashtruesit të kërkesës ia ka njohur shumën prej 290.91 €, ndërsa 

shumën prej 4,875.09 €, e ka refuzuar. 

 

Pala paditëse ka pretenduar se ka qenë punëtor aktiv i ndërmarrjes dhe se kjo vërtetohet nga lista 

e pagave po ashtu edhe nga lista e 20%-it, ku është përfitues i kësaj shume. Në anën tjetër pala 

e paditur e ka kontestuar kërkesëpadinë duke theksuar se pala paditëse nuk ka qenë punëtor aktiv 

në ndërmarrje për periudhën tetor 2005, deri në prill 2006, dhe se ky fakt është vërtetuar nga 

përgjigja e marrë nga Banka Ekonomike.  

Sipas palës së paditur për këtë periudhë kohore  paditësi  ka qenë në marrëdhënie punë në NSH 

për të cilën periudhë ishte paguar  ndërsa në muajin janar dhe mars 2006 është paguar në vlerën 

prej 80 % të pagës, andaj edhe është vendosur si në vendim.   

Gjykata ka shqyrtuar pretendimet dhe parashtrimet e palëve në procedurë dhe ka ardhur në 

përfundimin se lista e punëtorëve që është hartuar nga Agjencia Kosovare e Privatizimit, me të 

cilën janë përfshirë, punëtorët që kanë përfituar nga 20 %, i privatizimit, nuk shërben për 

paditësin edhe si bazë juridike për të kërkuar edhe pagesën e pagave të pretenduara. Po ashtu 

gjykata vlerëson se paditësi nuk ka ofruar dëshmi apo prova materiale, të cilat do të dëshmonin 

se i njëjti gjatë periudhës  kontestuese  ka kryer detyrat e punës sipas përshkrimit të vendit të 

punës e që do t’i shërbente si bazë juridike për të kërkuar pagesën e pagave të pretenduara. 

  

Kompensimi i pagave është e rregulluar në nenin 40 të Shtojcës  së Ligjit për AKP, mbi prioritet 

e kërkesave dhe interesave, paragrafi 1.6 pika 1.6.1  që parashihet “kërkesat për pagat e 

punonjësve të cilat nuk janë paguar deri në datën e vendimit nga gjykata apo Agjencia për fillimin 

e procedurave të likuidimit, të kufizuara në tri paga mujore bruto për person”. Nga këto dispozita 

është e përcaktuar se punëtori gëzon të drejtën në pagat e pa paguara e të kufizuara  në tri paga 

“Nëse punëtori ka qenë duke punuar në vendin e punës, kur Bordi i  AKP-së, ka marr vendimin 

për fillimin e procedurës së likuidimit dhe nëse vërtetohet se punëtorit nuk ju janë paguar 

pagat”.  Pas shqyrtimit të provave të lëndës gjykata, ka ardhur në përfundimin se parashtruesi i 

kërkesës është paguar për muajt janar dhe mars 2006, në vlerën prej 80 % të pagës dhe shuma e 

aprovuar paraqet diferencën e pagës për këta muaj.  

 

Pala paditëse nuk ka parashtruar prova të cilat dëshmojnë se i njëjti ka qenë punëtor aktiv i 

ndërmarrjes për periudhën kontestuese. Andaj nisur nga parimi i barrës së provës, në kuptim të 

dispozitës së nenit 322.1 të LPK-së, gjykata ka ardhur në përfundimin se pala paditëse me provat 

e prezantuara nuk ka mundur që t’i argumentoj pretendimet e dhëna me padi, rrjedhimisht edhe 

është vendosur si në dispozititv të këtij aktgjykimi. 

 

Përfundimisht bazuar në vërtetimin e kësaj gjendje faktike dhe në pajtim me dispozitën e nenit 

54.1 lidhur me nenin 74 të Ligjit nr. 06/L- 086 për Dhomën e Posaçme të Gjykatës Supreme të 

Kosovës për çështjet lidhur me Agjencinë Kosovare të Privatizimit u vendos si në dispozitiv të 

këtij aktgjykimi.   

 

Shpenzimet  Gjyqësore: 

 

Në bazë të nenit 62 paragrafi 5 të Ligjit për Dhomën e Posaçme të Gjykatës Supreme të 

Kosovës,secila palë do ti bartë  shpenzimet e veta.  

 

Këshillë Juridike: 

 

Kundër këtij aktgjykimi mund të parashtrohet ankesë me shkrim, duke iu drejtuat Kolegjit të 

Apelit të Dhomës së Posaçme të Gjykatës Supreme të Kosovës ,brenda afatit prej 15 ditësh, 

llogaritur nga data e pranimit të këtij aktgjykimi. 

 

                                                                                                                       Gjyqtari 

                     Asllan Krasniqi  


